
Hormatly Halk Maslahatynyň mejlisine gatnaşyjylar!

Eziz watandaşlar!

Ýene-de sanlyja günden biz berkarar Watanymyzyň mukaddes Garaşsyzlygynyň 33 ýyllyk
baýramyny ýokary derejede, giňden belläp geçeris. Garaşsyzlyk mähriban halkymyzyň we
eziz Watanymyzyň bütin dünýäde ykrar edilmegidir. Ähli üstünliklerimiziň, beýik
ösüşlerimiziň aýdyň ýoludyr.

Eziz watandaşlar!

Garaşsyz, hemişelik Bitarap Türkmenistanyň Prezidenti hormatly Serdar
Berdimuhamedowyň baştutanlygynda ýurdumyzda amala aşyrylýan düýpli özgertmeler giň
gerimi hem-de täzeçilligi bilen tapawutlanýar. Bu özgertmeler döwlet hem jemgyýetçilik
durmuşynyň ähli ugurlaryny gurşap alýar. Ýurdumyzyň her bir raýaty ata Watanymyza
belent söýgüsi bilen ýaşaýar we yhlasly zähmet çekýär. Abadançylygyň, bagtyýarlygyň,
gülläp ösüşiň hatyrasyna döwlet adama, adam bolsa döwlete gulluk edýär. Munuň özi
«Döwlet adam üçindir!» diýen taglymatymyzyň esasynda alyp barýan işlerimiziň
rowaçlanýandygyny görkezýär.

«Berkarar döwletiň täze eýýamynyň Galkynyşy: Türkmenistany 2022 — 2052-nji ýyllarda
durmuş-ykdysady taýdan ösdürmegiň Milli maksatnamasy», “Türkmenistanyň Prezidentiniň
ýurdumyzy 2022 — 2028-nji ýyllarda durmuş-ykdysady taýdan ösdürmegiň Maksatnamasy”,
Oba milli maksatnamasy, “Türkmenistany 2024-nji ýylda durmuş-ykdysady taýdan
ösdürmegiň we maýa goýum Maksatnamasy”, Halk Maslahatynyň işiniň esasy ugurlary
boýunça Türkmenistanyň Mejlisi, ministrlikleri we pudaklaýyn dolandyryş edaralary hem-de
jemgyýetçilik birleşikleri bilen bilelikde şu ýyl ýerine ýetirilmeli işleriň we geçirilmeli
çäreleriň Meýilnamasy, kabul edilen beýleki maksatnamalar üstünlikli amala aşyrylýar.
Döwletimiziň ykdysady kuwwaty artyp, halkara abraýy pugtalanýar, halkymyzyň hal-ýagdaýy
barha ýokarlanýar.

Hormatly Prezidentimiz Arkadagly Gahryman Serdarymyzyň baştutanlygynda «Pähim-
paýhas ummany Magtymguly Pyragy» ýylynyň syýasy, ykdysady, medeni galkynyşlara,
şöhratly wakalara baý ýyllaryň biri bolup taryha girjekdigine berk ynanýaryn.

Hormatly mejlise gatnaşyjylar!

Türkmenistanyň Halk Maslahaty döwlet ähmiýetli meseleleri çözmäge, halkymyzyň
agzybirligini hem-de jebisligini has-da berkitmäge ýakyndan gatnaşýar. Garaşsyz, hemişelik

Bitarap döwletimiziň hemmetaraplaýyn ösmegine ýardam bermek boýunça degişli işleri
durmuşa geçirýär. Halk demokratiýasynyň bu kadasy ýurdumyzyň jemgyýetçilik-syýasy
durmuşynda mynasyp orny eýeleýär. Raýatlarymyzyň watansöýüjiligi, häkimiýet bilen halkyň
mizemez bitewüligi bolsa döwlet durmuşynyň binýady, kämil jemgyýetçilik gatnaşyklarynyň
esasy bolup durýar. Şoňa görä-de, ýurdumyzda häkimiýet bilen halkyň, döwlet bilen
jemgyýetiň arabaglanyşygyny has-da pugtalandyrmak babatda tagalla edilýär.

Biz bu ugurda Türkmenistanyň Halk Maslahatynyň ýanynda döredilen Ýaşulular geňeşiniň
işine uly ähmiýet berýäris. Ýaşulular geňeşiniň agzalarynyň terbiýeçilik, wagyz-nesihat, ösüp
gelýän ýaş nesillerimizi goldamak babatda ýerlerde alyp barýan işleri, oba zähmetkeşleri
bilen geçirýän çäreleri agzybirligimizi pugtalandyrmaga, milli bitewüligimizi berkitmäge,
watansöýüji nesilleri kemala getirmäge uly ýardam berýär. Eden işi nusgalyk, parasatly
gojalarymyz, enelerimiz halkymyzyň guwanjy hem buýsanjydyr. Şoňa görä-de, eziz
Watanymyzy ýürekden söýmegi, ata-enä hormat goýmagy, halal ýaşamagy ündeýän ýaşuly
nesillerimize hormatymyz örän uludyr.

Hormatly mejlise gatnaşyjylar!

Beýik akyldar şahyrymyz Magtymguly Pyragynyň Garaşsyz döwlet baradaky arzuwlary bu
gün doly hasyl boldy. Bize pederlerimiziň belent hem-de asylly arzuwlary hakykata öwrülen
parahat, asuda, berkarar ýurtda ýaşamak we döretmek bagty miýesser etdi. Nesip bolsa,
geljekde has-da uly işleri amala aşyryp, kuwwatly kärhanalary, önümçilik merkezlerini, täze,
döwrebap şäherleri, şäherçeleridir obalary gurarys. Ata Watanymyzyň görküni has-da
gözelleşdireris. Mähriban halkymyzyň maksada okgunly işleri bilen ykdysady taýdan
kuwwatly döwlet hökmünde ýurdumyzyň abraýynyň yzygiderli ýokarlanmagyny,
jemgyýetimiziň gülläp ösmegini gazanarys.

Şu ýylyň ýokary görkezijileri döwlet Baştutanymyzyň durmuşa geçirýän oýlanyşykly içeri we
daşary syýasatynyň örän dogrudygyny görkezýär. Welaýatlara amala aşyrýan iş
saparlarymda dürli kärdäki adamlar bilen duşuşanymda nygtaýan esasy meseläm
halkymyzyň agzybirligini has-da pugtalandyrmak, ýurdumyzyň ösüşini mundan beýläk-de
ýokarlandyrmak bilen baglydyr. Agzybirlik, asudalyk, zähmetsöýerlik eziz Diýarymyzyň
rowaçlyklarynyň binýadydyr. Şeýle halky bolan döwletiň geljegi aýdyňdyr hem-de beýikdir.

Hormatly mejlise gatnaşyjylar!

Ykdysady ösüş her bir ýurduň durnukly öňe gitmeginiň möhüm şertidir. Biziň ykdysady
üstünliklerimiziň mähriban halkymyzyň ýaşaýyş-durmuş derejesini has-da ýokarlandyrmaga
gönükdirilendigini aýratyn buýsanç bilen bellemek isleýärin. Şoňa görä-de:

— adam başyna düşýän girdejiniň ýokary derejesini;

— ähli pudaklarda zähmet öndürijiliginiň ýokary bolmagyny;

— ykdysady özgertmeleriň işjeň depginini;

— adam maýasynyň hem-de ylmy-tehnologik ösüşleriň ýokary derejesini;

— dünýä bazarynda bäsdeşlige ukyply bolmagy ykdysady ösüşleriň hem-de kuwwatly
döwletiň esasy aýratynlyklary hasaplaýaryn. Şeýle bolansoň, ýurdumyzy durmuş-ykdysady
taýdan mundan beýläk-de ösdürmek, Bitarap döwletimiziň halkara abraýyny has-da
ýokarlandyrmak hemmämiziň esasy wezipämiz bolup durýar.

Hormatly adamlar!

Garaşsyz döwletimiziň we agzybir jemgyýetimiziň ösüşi ylym, bilim hem-de medeniýet bilen
berk baglydyr. Altyn güýzüň ilkinji gününde — Bilimler we talyp ýaşlar gününde
ýurdumyzda täze, döwrebap orta mekdepler, çagalar baglary dabaraly açyldy. Birinji synpa
kabul edilen okuwçylaryň 155 müň 641-sine hormatly Prezidentimiziň adyndan ýurdumyzda
öndürilen kompýuterler sowgat hökmünde gowşuryldy. «Türkmenistanda umumybilim
maksatnamalary boýunça okatmagyň usulyýetini kämilleşdirmegiň 2028-nji ýyla çenli
Konsepsiýasy» esasynda bilim işini halkara ölçeglere laýyk kämilleşdirmäge badalga berildi.

Geljekde hem ýurdumyzda döwrebap bilim edaralary gurlup, ylmyň we innowasiýalaryň ileri
tutulýan ugurlary boýunça tehnologiýalar merkezleri döredilse maksadalaýyk bolar diýip
hasap edýärin. Dünýäniň öňdebaryjy uniwersitetleriniň sanawyna girýän bilelikdäki ýokary
okuw mekdepleri ýa-da olaryň şahamçalary açylsa, ýaşlarymyz üçinem, jemgyýetimiz üçinem
bähbitli boljakdygyna ynanýaryn.

Hormatly adamlar!

Ýaşlar barada döwlet syýasatyny amala aşyrmak boýunça hem öňümizde uly wezipeler
durýar. Şunuň bilen baglylykda:

— mekdebe çenli çagalar edaralarynyň hem-de umumybilim berýän orta mekdepleriň
sanyny artdyrmagy;

— saglygy sebäpli mümkinçiligi çäkli çagalar bilen alnyp barylýan işleri kämilleşdirmegi,
olar bilen işleýän pedagogik işgärleriň hünärini ýokarlandyrmagy;

— ýokary okuw mekdeplerinde ylym-bilim-önümçilik arabaglanyşygynyň kämil usulyny
döretmegi;

— ýaş nesilleri milli gymmatlyklarymyza, däp-dessurlarymyza buýsanç ruhunda,
ynsanperwer kadalarymyz esasynda terbiýelemek üçin meşhur şahsyýetlerimiziň
ýadygärliklerini ebedileşdirmek boýunça degişli işleri alyp barmagy;

— müňýyllyklardan gözbaş alýan medeniýetimizi, edebiýatymyzy, şöhratly taryhymyzy täze
nazaryýet esasynda düýpli öwrenmegi hem-de ylmy taýdan beýan etmegi;

— Arkadag şäheriniň dünýäniň ylym-bilim merkezi hökmündäki ornuny pugtalandyryp,
şäherde Türkmenistanyň gadymy, orta asyrlar, täze we iň täze taryhyny, arheologik,
binagärlik ýadygärliklerini, döwletimiziň alyp barýan syýasatyny öwrenýän hem-de wagyz
edýän halkara ylmy-barlag merkezini döretmegi möhüm hasap edýärin.

Hormatly adamlar!

Täze döwür amala aşyrylýan özgertmeleri has-da giňeldip, jemgyýetimiziň aň-bilim
mümkinçiligini ýokarlandyrmagy talap edýär. Şoňa görä-de, şu ýylyň ahyryna çenli
toplumlarda ylym, bilim, medeniýet ulgamlaryny kämilleşdirmek, ýaşlar barada döwlet
syýasaty bilen bagly maslahatlary geçirmegi teklip edýärin.

Hormatly mejlise gatnaşyjylar!

Kabul edilen maksatnamalaryň çäklerinde Aşgabat we Arkadag şäherleriniň daş-
töwereklerinde, welaýatlarda tokaý zolaklarynyň, Hazaryň kenarynda «Awaza» milli
syýahatçylyk zolagynyň döredilmegi, Garagumuň merkezinde «Altyn asyr» Türkmen kölüniň
gurulmagy, ekologik howpsuzlygy üpjün etmek boýunça alnyp barylýan beýleki işler
ýurdumyzda daşky gurşawy goramak, şäherdir obalarymyzy bagy-bossanlyga öwürmek
meselesine uly ähmiýet berilýändigini aýdyň görkezýär. Döwletimiz bu ugurda maksada
okgunly işleri alyp barýar, halkara guramalar bilen netijeli hyzmatdaşlyk edýär. Biz bu işleri
geljekde has-da ýokary depginde dowam etdirmelidiris.

Hormatly adamlar!

Ykdysadyýetimiziň pudaklarynda amala aşyrylýan özgertmeler, ilatyň iş bilen üpjünçiligini
gowulandyrmaga mümkinçilik berýär. Şunuň bilen baglylykda, «Türkmenistanyň zähmet
bazaryny 2030-njy ýyla çenli ösdürmegiň Konsepsiýasyny» kabul etmegi zerur hasaplaýaryn.
Bu Konsepsiýa iş üpjünçiligi boýunça halkara guramalar, daşary ýurtlar bilen hyzmatdaşlygy
giňeltmekde, hususan-da, Halkara Zähmet Guramasynyň konwensiýalaryna goşulmakda

möhüm ädim bolar diýip pikir edýärin.

Maliýe bazaryny ösdürmek, telekeçiligiň täze görnüşlerini we usullaryny ornaşdyrmak hem
döwrüň talabydyr. Ýurdumyzyň durmuş-ykdysady ösüşiniň berk binýady bolan pul-karz,
walýuta, maliýe, salgyt-býujet ulgamlary yzygiderli kämilleşdirilýär. Ýokary hilli, bäsdeşlige
ukyply önümleri öndürmekde, azyk howpsuzlygyny berkitmekde, döwrebap senagat
kärhanalaryny, şäherdir obalary gurmakda telekeçilerimiz uly işleri alyp barýarlar. Şoňa
görä-de, 2030-njy ýyla çenli maliýe bazaryny ösdürmegiň Strategiýasynyň hem-de kiçi we
orta telekeçiligi goldamagyň Milli maksatnamasynyň kabul edilmegini, şeýlelikde,
ýurdumyzy ýokary depginde ösdürmegiň täze tapgyryna badalga berilmegini möhüm
wezipeleriň biri hasap edýärin.

Hormatly adamlar!

Türkmenistanyň Halk Maslahatynyň geljek ýyl geçiriljek mejlisine 2026 — 2052-nji ýyllarda
ýurdumyzyň:

— daşary ykdysady işini;

— döwlet-hususy hyzmatdaşlygyny;

— sanly ykdysadyýeti;

— ulag diplomatiýasyny;

— medeni diplomatiýasyny;

— ylmy-lukmançylyk diplomatiýasyny;

— ýokary bilimi ösdürmegiň Strategiýalarynyň;

— intellektual eýeçilik ulgamyny ösdürmegiň Konsepsiýasynyň;

— 2030-njy ýyla çenli bedenterbiýäni we sporty goldamagyň hem-de ösdürmegiň
Maksatnamasynyň taslamalaryny hödürlemegi teklip edýärin.

Eziz watandaşlar!

Biz geljek, 2025-nji ýylda şanly senäni — Türkmenistanyň hemişelik Bitaraplygynyň 30
ýyllygyny halkara derejede giňden belläp geçeris.

Bilşiňiz ýaly, Birleşen Milletler Guramasynyň Baş Assambleýasynyň 78-nji sessiýasynyň 63-
nji plenar mejlisinde Türkmenistanyň başlangyjy bilen 2025-nji ýyl «Halkara parahatçylyk
we ynanyşmak ýyly» diýlip yglan edildi. Şunuň bilen baglylykda, biz Garaşsyz döwletimiziň
hemişelik Bitaraplygynyň 30 ýyllygy belleniljek Halkara parahatçylyk we ynanyşmak ýylynda
dünýäde hyzmatdaşlygy hem-de özara düşünişmegi pugtalandyrmagy ählumumy wezipe
hasaplaýarys.

Bitaraplyk biziň parahatçylygy we hyzmatdaşlygy ündeýän, halklary dost-doganlyga,
agzybirlige çagyrýan, ynsanperwerligi wagyz edýän işlerimizi dünýä ýaýýan taglymatdyr. Bu
taglymat eziz Watanymyzyň beýik geljeginiň şanyna döredýän hem gurýan merdana
halkymyza täze üstünlikleri gazanmaga güýç-kuwwat berýär. Geçen 30 ýylyň dowamynda
Bitarap döwletimiz bu ugurda baý tejribe toplap, ylalaşyklylygyň we dostlugyň merkezine
öwrüldi. Ýurdumyz halkara bileleşigiň jogapkärli agzasy hökmünde Bitaraplyk hukuk
ýagdaýyna daýanyp, geljekde-de «Dialog — parahatçylygyň kepili» atly filosofiýa esasynda
halkara gatnaşyklaryň ösüşine mynasyp goşant goşar.

Hormatly adamlar!

Merdana halkymyzy beýik işlere galkyndyrmakda hem-de jebisleşdirmekde geçirilýän
syýasy-jemgyýetçilik çäreleriniň ähmiýeti uludyr. Şoňa görä-de, raýatlarymyzy täze
üstünliklere ruhlandyrmakda Türkmenistanyň Halk Maslahatynyň we Mejlisiniň,
ministrlikleriň hem-de pudaklaýyn dolandyryş edaralarynyň, häkimlikleriň, syýasy
partiýalaryň, jemgyýetçilik birleşikleriniň işlerini sazlaşykly dowam etdirmeli. Biziň esasy
wezipämiz halkymyzyň egsilmez güýjüni ýurdumyzy mundan beýläk-de gülledip ösdürmäge
gönükdirmekden ybaratdyr.

Eziz watandaşlar!

Häzirki döwürde Arkadag şäherini ösdürmek, onuň ikinji tapgyryny gurmak bilen bagly
işleri alyp barýarys. Ýurdumyzda, şol sanda Arkadag şäherinde sagdyn durmuş
ýörelgeleriniň berkidilmegine, senagat we önümçilik desgalarynyň ýokary ekologik talaplara
laýyk gelmegine möhüm ähmiýet berýäris. Şäherde «Arkadag Medisina Klasteri Menejment»
kärhanasynyň durmuşa geçirýän işleri muňa şaýatlyk edýär. Biziň amala aşyrýan beýik
işlerimiz raýatlarymyzyň, çagalarymyzyň, agtyk-çowluklarymyzyň bagtyýar geljegine
gönükdirilendir.

Şu ýylyň martynda ynsanperwer gymmatlyklary goldanýan Gurbanguly Berdimuhamedow
adyndaky Howandarlyga mätäç çagalara hemaýat bermek boýunça haýyr-sahawat
gaznasynyň döredilmeginiň üç ýyllygyny dabaraly ýagdaýda belledik. Garaşsyz ýurdumyzda

gaznanyň serişdeleriniň hasabyna köp sanly çaganyň saglygy dikeldildi we bu ynsanperwer
işi biz geljekde-de dowam etdireris. Bu işler üçin biziň ýeterlik serişdelerimiz bar.

Eziz Diýarymyzyň bagtyýar nesilleri baradaky alada biziň beýik hem ýagty geljegimiz
hakyndaky aladadyr. Amala aşyrýan bu işlerimiz türkmenistanlylaryň häzirki we geljek
nesilleriniň bagtyýar durmuşynyň berk binýadyny berkitmekde möhüm ähmiýete eýedir.
Gaznanyň alyp barýan işine halkara derejede ýokary baha berilmegi döwletimizde
howandarlygyň, çagalara mähirli garaýşyň nusgalyk tejribesiniň toplanandygyny, Garaşsyz
döwletimiziň ynsanperwer syýasatynyň üstünliklere beslenýändigini görkezýär.

Hormatly Halk Maslahatynyň mejlisine gatnaşyjylar!

Watan mukaddesdir, onuň hatyrasyna ýerine ýetirilýän işler hem mukaddesdir. Şoňa görä-
de, berkarar Watanymyzyň abraý-mertebesine, bedew batly ösüşine dahylly her bir işe
ýürekden ýapyşmalydyrys. Bilelikde yhlasly zähmet çekip, eziz Diýarymyzy has-da beýgeltjek
tutumly işleri amala aşyrmalydyrys.

Eziz watandaşlar!

Öz çykyşymy tamamlamak bilen, size hem-de mähriban halkyma berk jan saglyk, bagtyýar
we abadan durmuş arzuw edýärin.


